
Квалитативна анализа на медиумското известување за меѓуетничките и меѓурелигиските прашања во Република Македонија

“Професионалните стандарди низ призма на дискурзивната анализа: Медиумските наративи во известувањето за убиството кај Смилковци“

	Овaa aктивност се спроведува со техничка поддршка на Канцеларијата на УНЕСКО во Венеција, во рамките на заедничката програма на Обединетите нации „Подобрување на меѓуетничкиот дијалог и соработка помеѓу заедниците". Програмата се имплементира од УНДП, УНИЦЕФ и УНЕСКО, со финансиска поддршка на Владата на Шпанија, преку Фондот за остварување на милениумските развојни цели (MDG-F).

Мислењата и ставовите изразени во оваа публикација ги изразуваат мислењата на авторите и нужно не ги одразуваат официјалните ставови на Обединетите нации, УНДП, УНИЦЕФ, УНЕСКО или МДГ-Ф. 


Предговор

Во рамки на активностите на Катедрата на УНЕСКО за медиуми, дијалог и заемно разбирање, при Високата школа за новинарство и за односи со јавноста започна иницијатива за квалитетно подобрување на професионалните стандарди во медиумското известување за различностите и за зајакнување на улогата на медиумите во подобрувањето на меѓуетничкиот и меѓукултурниот дијалог меѓу различните заедници и групи во Република Македонија. 

Од 16 јануари 2012 година, истражувачки тим составен од професори и предавачи на Високата школа и од надворешни експерти, започна со истражување на медиумското известување за меѓуетничките и меѓурелигиските односи во земјава кое ќе трае до јуни годинава. 

Истражувањето се состои од две компоненти: (1) квантитативна анализа на содржина на медиумските текстови/прилози поврзани директно или индиректно со меѓуетнички или меѓуверски прашања, од аспект на почитувањето на основните професионални новинарски стандарди и (2) квалитативна анализа на три студии на случај на настани што предизвикале најголемо внимание во јавноста во поглед на меѓуетничките и меѓурелигиските односи.

Првата квалитативна анализа се однесуваше на медиумското известување за Европското првенство во ракомет, а втората на известувањето за Вевчанскиот карневал и настаните што следуваа по него. Резултатите од овие две анализи се достапни на Веб страницата: www.respublic.edu.mk, и на Веб страницата на Високата школа за новинарство и за односи со јавноста: www.vs.edu.mk.  

Во овoj документ се претставени резултатите од третата квалитативна анализа на медиумското известување за настаните поврзани со убиството кај смиљковското езеро, протестите кои беа израз на револт против убиството, приведувањето на осомничените и протестите кои беа реакција на акцијата на МВР. Анализата се фокусира на начинот на кој дел од новинарските текстови и прилози ги создаваат, репродуцираат или ги засилуваат дискурсите што водат кон етноцентристички, стереотипизирачки, ксенофобичен или дискриминаторски ефект кон колективниот ‘Друг’ во земјата. 

Предмет на оваа анализа се првенствено новинарските текстови кои содржат негативна стереотипизација, етноцентризам, ксенофобија и слични дискурзивни стратегии кои кај припадниците на етничките или религиозните заедници може да креираат перцепции за идентитетот на сопствената и на другата заедница. Но, анализата идентификува и посочува и позитивни примери на професионално и етичко известување кое игра исклучителна важна улога во ваквите сензитивни ситуации. 
Како и двете претходни истражувања, и оваа анализа нема за цел „негативно“ да ја оценува или осудува уредувачката политика на конкретни медиуми чии текстови, прилози или пакети се посочуваат како примери, туку да поттикне свест и дебата меѓу новинарската заедница за потребата од вистински промени што ќе и го вратат кредибилитетот на новинарската професија. 

1. Методолошки приод  

1.1 Предмет на анализата

Предмет на оваа анализа e известувањето на медиумите за настаните поврзани со петкратното убиство кај Смиљковци и настаните што следуваа потоа. Прилозите и текстовите што беа анализирани се објавени во четири временски точки, избрани врз основа на важноста на настанот и неговото потенцијално влијание врз меѓуетничките и меѓурелигиските односи во државата: 

(1) 13 април - денот на петкратното убиство кај Смилковското езеро; 

(2) 16 април - протестите кои беа израз на револт против убиствата;

(3) 1 мај - чинот на приведување на осомничените за убиството кај Смилковци;

(4) 4 мај - протестите против начинот на водење на процесот против осомничените. 

Во анализата на известувањето на телевизиските вести беа избрани само прилозите емитувани на определените датуми, додека за дневните весници и за онлајн информативните медиуми примерокот беше проширен и на текстовите за овие настани објавени во следните денoви. Првиот аналитички пункт се однесува на убиството, собирите граѓани од Радишани и блокадите на делот на обиколницата, а ги опфаќа деновите од 13 до 15 април. Вториот пункт се онесува на протестите организирани како револт поради убиството и ги опфаќа текстовите од 16 до 19 април. Третиот пункт го опфаќа периодот од 1 до 3 мај односно сите текстови поврзани со приведувањето на осомничените. Четвртиот пункт и кај печатените и онлајн меидуми се однесува на протестите што се случија на 4 мај.   

1.2 Медиуми опфатени со анализата 

· Телевизиски станици - МТВ 1, МТВ 2 (на албански јазик), Сител, Канал 5, Телма, Алфа, Алсат М (вести на албански јазик и на македонски јазик); 

· Дневни весници - Дневник, Утрински весник, Вечер, Вест, Нова Македонија, Фокус, Коха, Журнал и Лајм;

· Онлајн информативни медиуми  - Курир, Скај, Плус Инфо, МкдМк (сите на македонски јазик
).   

Анализирани се само новинарските жанрови, што значи дека колумните и другите текстови објавени од надворешни автори не се предмет на аналитичка обработка. На телевизиите беа опфатени само централните информативни изданија, а во дневните весници и онлајн медиумите сите објавени текстови и пакети поврзани со настаните поврзани со убиството, што се случија на определените датуми.
1.3 Метод  


Методолошкиот приод што е применет во ова истражување е критичката дискурзивна анализа (КДА). Таа е квалитативен и интердисциплинарен приод во истражува​њето на медиумските текстови кој става нагласок на нивната функција и значење во конкретниот општествен и политички контекст. Целта на истражувачот е да даде детален опис на лингвис​тичките карактеристики, реторичките форми и дискурзивните структури и стратегии употре​бени во новинарскиот текст, но и да го анализира општествениот контекст и општествените, когнитивните и психолошките функции на употребата на јазикот. 


Намерата е да се покаже како преку употребата на специфичниот ’дискурс’ во медиум​скиот текст медиумите може да ги поттикнуваат или да ги оспоруваат постојните односи на  нееднаквост или на дискриминација во општеството. Се тргнува од тезата дека дискурсот нема само прагматична функција на убедување и зголемување на кредибилитетот, туку и социо-политичка функција на легитимирање и контрола или пак на оспорување и промена.  Оттаму, оваа анализа се фокусира на начинот на кој медиумските текстови конституираат или пак се врамуваат во дискурси кои може да произведуваат (отворен или скриен) етноцентристички, стереотипизирачки, ксенофобичен или дискриминаторски социјален ефект кон колективниот ‘Друг’ во земјата.

Селекцијата на текстовите кои беа опфатени во оваа анализа беше правена според систематична постапка. На почетокот беа прочитани сите новинарски текстови/прилози/пакети во избраните медиуми, кои се однесуваа на настаните во дефинираните временски пунктови. Од првото читање беа идентификувани карактеристични начини на врамување и наративите кои се појавуваат во медиумските текстови. Притоа, критериум за идентификација на карактеристичните врамувања беше прашањето дали тие конструираат етноцентричен, стереотипизирачки, дискриминаторен или ксенофобичен социјален ефект. Во второто читање,  селектираните текстови беа анализирани според неколку нивоа на анализа со цел да се детектираат дискурзивните стратегии со кои се градат специфичните врамувања. Конечно, по детектирањето на дискурзивните стратегии и конструираните наративи, беа извлекувани заклучоците за тоа какви односи на моќ тие поставуваат – односно каков етноцентричен, стереотипизирачки, дискриминаторски или ксенофобичен ефект тие оставаат. 

Ваквата постапка се се потпира врз приодот на Глазговската медиумска група според кој анализата на медиумските текстови треба да се фокусира на тематските области во кои постојат спротивставени начини на опишување на некој настан и неговата историја, Тие спротивставени толкувања се поврзани со спротивставените интереси кои настојуваат да ја претстават реалноста на начин што ја оправдува (легитимира) нивната позиција во општеството. Според тоа, во методот на Глазговската група важен аспект е идентификувањето на објаснувачката тема или: „... претпоста​веното објаснување кое на медиумското известување му дава структура или образец“.
         

1.4 Професионални рамки и стандарди

Појдовна основа во истражувањето на медиумското известување за меѓуетничките и меѓурелигиските прашања се темелните меѓународни документи, како и одредбите од домашното законодавство, новинарските кодекси и професионалната новинарска пракса: 

· Одредбите од членот 10 на Европската конвенција за човекови права имплементирани во Уставот на Република Македонија и во Законот за радиодифузната дејност од 2005 година кои се одне​суваат на принципите врз кои треба да се засноваат програмите, со посебен нагласок на почитувањето на правата и слободите на поединците и различните групи и заедници во македонското општество. 

· Кодексот на новинарите на Македонија, односно членот 10 според кој „новинарот нема свесно да создава ниту преработува информации што ги загрозуваат човековите права или слободи, нема да говори со јазикот на омразата и нема да поттикнува на насилство и дискриминација по која било основа (национална, верска, расна, полова, социјална, јазична, сексуална ориентација, политичка...), како и членот 11 дека „новинарот ќе се придржува и на општо прифатените општествени стандарди на пристојност и почитување на етничките, културните и религиозните различности во Македонија“.  
· Кодексот на принципите за однесување на новинарите на Меѓународната федерација на новинарите (IFJ), во кој,  меѓу другото, се нагласува и дека „новинарите треба да се свесни за опасноста од поттикнување дискриминација преку медиумите и треба да вложат максимални напори да избегнуваат дискриминирање засновано врз раса, пол, сексуална ориентација, јазик, религија, политичко или друго мислење и национално и општествено потекло.“

· Прирачникот за известување за различностите објавен за земјите од Балканот на Институтот за различности во медиумите од Лондон (MDI), во кој има разработено детални насоки за новинарите за професионалните стандарди во известувањето за различностите.  

· Уредувачките насоки на Британската радиодифузна корпорација (БиБиСи), кои се најдетално разработен професионален кодекс за новинарското известување за различни теми, вклучувајќи го и известувањето за различностите;

· Прирачникот „Известување за различностите“ изработен од Високата школа за новинарство и односи со јавноста со поддршка на Канцеларијата на УНЕСКО од Венеција.   

1.5 Фактографски опис на настаните 

Доцна вечерта на 12 април 2012 година, полицијата откри пет убиени луѓе покрај Железарското езеро во близина на скопското село Смиљковци. Од петте убиени, четири беа млади жители на Радишани, а петтиот убиен беше жител на Црешово – и двете села во близина на Скопје.

Убиството предизвика бурна реакција помеѓу дел од граѓаните претежно жители на местата од каде што потекнуваа убиените. Во знак на револт, дел од жителите на овие места протестираа блокирајќи ги сообраќајниците кои водат во нивните места. При овие протести беа предизвикани помали инциденти во кои беше уништен дел од имотот на локалните жители.

Поголеми протести беа одржани во центарот на Скопје на 16 април, а еден дел од нив стана насилен што резултираше со повреди и неколку приведени лица кои беа осомничени дека учествувале во насилството. Во делот од протестите кој стана насилен, се користеа националистички пароли против етничките Албанци.

На 1 мај, службите за безбедност приведоа 20 лица осомничени за поврзаност со петкратното убиство. Според МВР, осомничените наводно припаѓале на „радикална исламистичка група“. Дел од нив, поточно тројца, беа задржани и за нив ќе се покрене обвинение. Останатите беа ослободени. Службите објавија дека трагаат и по уште двајца осомничени кои се во бегство.

Апсењето предизвика револт кај дел од жителите на Скопје кои на 4 мај организираа протести. Причина за револтот, според повеќето извори беше протест против начинот на кој се води постапката и начинот на кој осомничените беа однапред осудени како убијци. Дополнително револт предизвика и обвинението за учество на обвинетите во „радикални исламистички“ групи. На протестите беа предизвикани мали инциденти кои резултираа со мала материјална штета на зградата на општина Чаир.

IV. Заклучоци и препораки

· Анализата покажа дека во известувањето на некои медиуми во Македонија е забележано нарушување на принципот на пресумпција на невиност, при што осомничените за убиството или поврзаност со убиството однапред се идентификуваат со убијците. Со тоа се кршат човековите права на уапсените и се создава основа за можно медиумско влијание врз претстојните судски одлуки. Принципот 8 од Кодексот на новинарите на Македонија наведува дека „во судските постапки треба да се почитува принципот на пресумпција на невиност, да се известува за сите вклучени страни во спорот и да не се сугерира пресуда“.  

· Кај дел од медиумите е нагласена етничката припадност на жртвите, а некои од нив и невнимателно пренесуваат изјави кои упатуваат на група на која припаѓаат сторителите на убиството. Таквите информации го сместуваат поединецот во одредена група дефинирана според неговата национална припадност, во која тој се губи и на него веќе не се гледа како на поединец, туку како на припадник на групата. Новинарот во своето известување не смее да употребува стереотипизирачки слики со кои етничката група погрешно се поврзува со некое случување. Во известувањето за осомничени лица или за осудени криминалци новинарите треба да се обидат да го избегнуваат непотребното внесување на етничката припадност во сторијата, а особено непотребното користење етикети. Кога се објавуваат информации за ваков вид на случувања, припадноста на извршителите на криминалниот чин, сведоците и жртвите може да се спомене само доколку тоа придонесе за подобро разбирање на опишаните настани.e 

· Согледана е и пракса на некритичко пренесување изјави од граѓани кои содржат разгорувачки тон и очигледен говор на омраза, како и изјави со кои убиството се поврзува со претходни инциденти и со меѓуетнички тензии. Воочена е и пракса на изнесување шпекулативни информации и непрецизно наведување на изворите. Нецелосната проверка на информациите и шпекулациите од страна на новинарите освен што значат нарушување на професионалноста во работењето, може да предизвика и значителна штета врз јавноста и врз нејзината перцепција и разбирање на проблемите. Публиката на новинарот треба да знае што е можно повеќе за изворот на информациите и за неговата мотивација, за да може сама да ја оцени точноста на информацијата. 

· Забележана е и пракса на користење насилен, емотивен, јазик кој во комбинација со наведената етничка припадност во одреден дел од текстовите може да предизвика дополнителни тензии и поделеност кај јавноста. Новинарите треба да избегнат непрецизно користење или пренесување на емотивни зборови и етикетирања при опишување на случувањата (како, на пример, грозоморно убиство, брутално застрелани и убиени, крваво злосторствo, масовното убиство, итн), како и да внимаваат во селекцијата на употребените зборови и фрази. Тие секогаш треба да бидат прецизни околу информациите што ги пренесуваат. Особено треба да избегнат користење или пренесување експресивни зборови со кои се „демонизира“ некоја страна во сторијата за која се известува.

· Дел од медиумите селективно нагласуваат одредени изјави или информации, како и пренесување на известување од странски медиуми, со цел да ги претстават протестите како дел од движење на радикални исламистички структури кои се закана за државата или како поширок безбедносен проблем кој произлегува од претходни меѓуетнички тензии во општеството. Новинарите треба да избегнуваат да изнеснуваат претпоставки за потенцијално ширење на насилствотои криминалот или настаните да ги врамуваат во сликата за глобалното дејствување на радикални движења и структури. Освен тоа, во своето известување тие треба да избегнуваат да претстават одредено мислење или тврдење како веќе утврден факт.

· Согледани се и две појави во известувањето при врамувањето на убиството: виктимизација и реверзивна виктимизација. Во првиот случај дел од медиумите на македонски јазик инсистираат на етничката припадност на жртвите и имплицираат дека убиецот е етничкиот Друг, а во вториот случај дел од медиумите на албански јазик ставаат доминантен фокус на Албанците како жртва на стигматизација по повод убиството. Во своето известување, новинарите треба да избегнат правење остри разграничувања меѓу „ние“ и „тие“ и да избегнат портретирање на настанот како судир меѓу „нашата“ и „вашата“ страна.

· Забележано е и еднострано користење на изворите на информациите, а особено во известувањето за протестите, како и селективно претставување на искажаните пароли, без користење на изјави од учесниците. Тоа претставува сериозна повреда на стандардите за сеопфатно и урамнотежено известување. Професионалниот интегритет на новинарската професија подразбира користење широк спектар на извори на информации, претставување на сите засегнати страни, проверка на точноста на изјавите, како и евентуалните интереси што стојат зад одреден исказ.
· Анализата покажа дека во вестите на македонски и на албански јазик на МТВ за овие настани се известуваше од сосема различен агол. Додека МТВ 1 ги минимизираше блокадите и речиси целосно ги премолчи нападите врз луѓе и имот, МТВ 2 воопшто не извести за реакциите и протестите на локалното население. Отсуството на единствена уредувачка политика придонесува во вестите на МТВ да се креираат сосема спротивставени приказни, што сериозно ја нарушува нејзината улога на водечки медиум кој треба да ја промовира кохезијата во општеството. Во членот 121 од Законот за радиодифузна дејност на Република Македонија се вели дека „заради остварување на јавниот интерес, Македонската радиотелевизија е должна да ја развива и планира програмската шема во интерес на целата јавност и да произведува и емитува програми за сите сегменти на општеството без дискриминација, водејќи притоа сметка за специфичните општествени групи“.

· Сепак, забележани се и позитивни пракси во известувањето на медиумите во прилог на смирување на тензиите и намалувањето на евентуално негативните ефекти од настанот. Тоа се прави преку пренесување на повиците за смирување и воздржување од предрасуди за настанот.

· Исто така, позитивна пракса во известувањето е и ориентираноста кон вклучувањето повеќе агли во известувањето и отворањето широк спектар на информации кои се во прилог на сеопфатното разбирање на случувањата од страна на публиката.

· Во прилог на професионалното известување е и забележаната пракса на неспоменување на етничката припадност на инволвираните во случувањата.
Истражувачки тим

Истражувањата, кои се спроведуваат како дел од мониторингот на медиумското известување за меѓуетничките и меѓурелигиските прашања, ги координира истражувачки тим формиран при Високата школа за новинарство и за односи со јавноста: 

1) д-р Весна Шопар

2) м-р Игор Мицевски 

3) м-р Миша Поповиќ 

4) м-р Снежана Трпевска

5) м-р Марина Тунева

6) м-р Жанета Трајкоска

Во истражувањето е ангажиран и тим од шест набљудувачи (новинари, комуниколози, социолози, политиколози) кои имаат новинарско искуство. Тие имаат улога да ги следат селектираните печатени, електронски и онлајн медиуми. 

� Поради големиот број медиуми кои објавуваат во Македонија, комплексноста на овој истражувачки зафат и ограничените ресурси, со оваа анализа не можеа да бидат опфатени и онлајн медиуми кои објавуваат на албански јазик. 


� Philo, G. (2007) ‘Can Discourse Analysis Successfully explain the Content of Media and Journalistic Practice’ in Journalism Studies , Vol 8 Number 2

